ՀԻՄՆԱՎՈՐՈՒՄ

«ՆԱՎԹԻ ԵՎ ԲՆԱԿԱՆ ԳԱԶԻ ԵՐԿՐԱԲԱՆԱԿԱՆ ՈՒՍՈՒՄՆԱՍԻՐՈՒԹՅՈՒՆՆԵՐԻ ԵՎ ԱՐԴՅՈՒՆԱՀԱՆՄԱՆ ԱՌԱՆՁՆԱՀԱՏԿՈՒԹՅՈՒՆՆԵՐԻ ՄԱՍԻՆ»  ԵՎ «ՊԵՏԱԿԱՆ ՏՈՒՐՔԻ ՄԱՍԻՆ ՕՐԵՆՔՈՒՄ  ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔՆԵՐԻ ԸՆԴՈՒՆՄԱՆ

1. Անհրաժեշտությունը – «Նավթի և բնական գազի երկրաբանական ուսումնասիրությունների և արդյունահանման առանձնահատկությունների մասին» օրենքի (այսուհետ՝ օրենք) ընդունումը պայմանավորված է Հայաստանի Հանրապետության և Եվրոպական միության և Ատոմային էներգիայի եվրոպական համայնքի ու դրանց անդամ պետությունների միջև կնքված Համապարփակ և ընդլայնված գործընկերության համաձայնագրի կիրարկմամբ, որի համաձայն՝ Համաձայնագիրն ուժի մեջ մտնելուց հետո՝ 3 տարվա ընթացքում «Ածխաջրածինների հետախուզման, երկրաբանական որոնման և արտադրության համար թույլտվությունների տրամադրման և օգտագործման պայմանների մասին» Եվրոպական խորհրդարանի և Խորհրդի 1994 թվականի մայիսի 30-ի 94/22/ԵՀ հրահանգի մոտարկման արդյունքում պետք է մշակվեր «Նավթի և բնական գազի երկրաբանական ուսումնասիրությունների և արդյունահանման առանձնահատկությունների մասին» ՀՀ օրենքի նախագիծ և օրենքից բխող ենթաօրենսդրական ակտեր։  
[bookmark: _Hlk56678867]«Պետական տուրքի մասին օրենքում լրացումներ կատարելու մասին» օրենքի (այսուհետ՝ օրենք) ընդունումը պայմանավորված է նրանով, որ օրենքի 19.4 «Պետական սեփականություն հանդիսացող ընդերքի և օգտակար հանածոների օգտագործման (շահագործման) թույլտվության տրամադրման համար պետական տուրքի դրույքաչափերը» հոդվածում նավթի և բնական գազի հայտնաբերման և գնահատման նպատակով երկրաբանական ուսումնասիրության, ինչպես նաև արդյունահանման համար պետական տուրքի դրույքաչափ սահմանված չէ: 
2. Ընթացիկ իրավիճակը և խնդիրները –  Ներկայումս նավթի և բնական գազի երկրաբանական ուսումնասիրություններին և արդյունահանմանն առնչվող իրավակարգավորումները սահմանված են ՀՀ կառավարության 01․11․2012թ․ «Նավթի և բնական գազի արտադրանքի բաժանման պայմանագրի օրինակելի ձևը հաստատելու մասին» թիվ 1421-Ն և ՀՀ կառավարության 01․11․2012թ․  «Ընդերքը նավթի և բնական գազի երկրաբանական ուսումնասիրությունների նպատակով տրամադրելու կարգը հաստատելու մասին» թիվ 1431-Ն որոշումներով։ ՀՀ ընդերքի մասին օրենսգրքի 1-ին հոդվածի 2-րդ մասի համաձայն՝ նավթի և բնական գազի երկրաբանական ուսումնասիրությունների և արդյունահանման առանձնահատկությունները սահմանվում են առանձին օրենքով, իսկ 81-րդ հոդվածի 3-րդ մասով ամրագրված է, որ մինչև նավթի և բնական գազի երկրաբանական ուսումնասիրությունների և արդյունահանման առանձնահատկությունների մասին, օրենքի ընդունումը նշված հարաբերությունները կարգավորվում են կառավարության որոշումներով:
 Մինչ այժմ  նավթի և բնական գազի հայտնաբերման և գնահատման նպատակով երկրաբանական թույլտվություն ստանալու համար պետական տուրքը վճարվել է 19.4-րդ հոդվածի 9-րդ մասի համաձայն, այն է` օգտակար հանածոների արդյունահանման նպատակով երկրաբանական ուսումնասիրության թույլտվության տրամադրման համար` տարեկան բազային տուրքի 50-ապատիկի չափով: 
3․Կարգավորման նպատակը և բնույթը – Նավթի և բնական գազի երկրաբանական ուսումնասիրությունների և արդյունահանման առանձնահատկությունների մասին» օրենքի նախագծով սահմանվում են Հայաստանի Հանրապետության տարածքում նավթի և բնական գազի երկրաբանական ուսումնասիրությունների և արդյունահանման նպատակով ընդերքի տրամադրման սկզբունքներն ու կարգը, կարգավորվում են ընդերքն օգտագործելիս բնակչության առողջությունը, բնությունը և շրջակա միջավայրը վնասակար ազդեցություններից պաշտպանության, աշխատանքների կատարման անվտանգության ապահովման, ինչպես նաև նավթային գործունեության ընթացքում պետության և անձանց իրավունքների և օրինական շահերի պաշտպանության հետ կապված հարաբերությունները:
«Պետական տուրքի մասին օրենքում լրացումներ կատարելու մասին» օրենքի նախագծում առաջարկվում է առանձին մասով ամրագրել նավթի և բնական գազի հայտնաբերման և գնահատման նպատակով երկրաբանական ուսումնասիրության թույլտվություն ստանալու համար վճարվելիք պետական տուրքի դրույքաչափը և այն սահմանել` տարեկան բազային տուրքի 250-ապատիկի չափով, իսկ նավթի և բնական գազի արդյունահանման համար առաջարկվում է սահմանել դրույքաչափ՝ տարեկան բազային տուրքի 10000-ապատիկի չափով:
4. Նախագծի մշակման գործընթացում ներգրավված ինստիտուտները և անձինք – Սույն նախագծերը մշակվել են ՀՀ տարածքային կառավարման և ենթակառուցվածքների նախարարության կողմից: 
5․ Ակնկալվող արդյունքը – Նախագծերի ընդունման արդյունքում կձևավորվի նավթի և բնական գազի երկրաբանական ուսումնասիրությունների և արդյունահանման ոլորտի միասնական և կանխատեսելի իրավական դաշտ, կսահմանվեն պետական տուրքի դրույքաչափերը՝ ապահովելով պետական բյուջեի եկամուտների ավելացում (նավթի և բնական գազի արդյունահանման թույլտվությունների տրամադրման պարագայում), կստեղծվի ներդրումային գրավիչ միջավայր, կբարձրանան բնապահպանական և սոցիալական պաշտպանության երաշխիքները, ինչպես նաև կապահովվի ոլորտի համապատասխանությունը Հայաստանի Հանրապետության ստանձնած միջազգային պարտավորություններին։
6. Ներկայացվող հարցի կապակցությամբ լրացուցիչ ֆինանսական միջոցների անհրաժեշտությունը և Հայաստանի Հանրապետության պետական բյուջեի եկամուտներում և ծախսերում սպասվելիք փոփոխությունները – «Նավթի և բնական գազի երկրաբանական ուսումնասիրությունների և արդյունահանման առանձնահատկությունների մասին» և «Պետական տուրքի մասին օրենքում լրացումներ կատարելու մասին» օրենքների նախագծերի ընդունման դեպքում նախատեսվում է պետական բյուջեի եկամուտների ավելացում:
7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Ներկայացվող նախագծերի մշակումը բխում է ՀՀ կառավարության 2021 թվականի օգոստոսի 18-ի N 1363-Ա որոշմամբ հաստատված հավելվածի  «2․8 բնական ռեսուրսների կայուն կառավարում» բաժնից (Կառավարության 2021-2026թթ. Ծրագիր)։
